
Pas Polda Filipai Nana
Aminde

Matayamukut San
1 Na Pol. Naat gatu notna Timotiat niu Jesu

Kraisdane puya amina dakngake yuamak.
Sike nitda pas asanu ginu Jesu Kraisdane am-

inabam dakngake Filipai yot gapmane yuaing
aminde matandamukamak. Nitda ginde natake
aminu akayuya amin gatu puya amin gatu moo
aminu kuut ginu kuupbamde natake matan-
damukamak.

2 Matake gaak wamu anzing danikamak.
Nanin Anutuat gatu Buyambam tapaninu Jesu
Kraiskatda ginde musip kwikwik natandamat
ginumusipza kwikwikngata yutnong.

Polda Anutu inimbakngake yakut.
3 Sike tapduknga nata ginde nataat gwene

tumuk wamu ginde ayanggat. 4 Tumuk
wamu ginde yanggau nata ginde apbakngake
yanggat. 5 Ginda na gatangama puya tasike
wamu takeaknga yanikapbumangge natake
apbaknganggat. Tapduknga ginda wamu wa
yakap siknga natapbing gwene tuwanguke na
gatangama tasiwawa apu apman apunggakge
natake nata apbaknganggat.

6 Sike nata ginde nangaakan dua nataat. Aho.
Anututa inane puya gin banakan tuwanguke

tasikuu ita atasiwawan kuku puya waaknga tap-
duknga Jesu Kraisda gatuna apik gwene tasiwan
puyuwik ngang nata natapa kekekanggak.

7 Sike natdetdeu nata wa nataatdane yapii
anzing. Anututa na gatangaman nata itane
wamu takeaknga take aminbamde yanikapbum.
Yanikapmake nata wamu waaknga tapa
kekekakut. Siwan Anututa na gatangamunangge
natake ita gindane musipza pangenawan ginda
natane puya amin notna binga dakngake na
gatangamuking. Sike apmanu nata kaautde
yuwawa ita asinggan gatangamuke gindane
musipza pangenawan ginda akgatangamukaing.
Unzingge nata ginde natayuke apbaknganggat.
Apbakngakenata takenatdetdeuwagindenatapa
kekekanggak. 8 Siwan nata ginde natayuke Jesu
Kraisda ginde banip sike ita natane musipma
tangenawan nata gin dandupnangge take siknga
nataat takngae Anututa atnataak.

9 Sike nata tumuk wam iniwa Anututa
gin gatandaman ginda musip gwaangu
Anutue natangamuke gatu aminde butaya
natayamukaing kakngata buyambam siwik.
Siwan ginda Anutue sanga aknga kuupbam
atnatdetning. 10 Ginu natdetdeu wa pake ginda
sanga kuupbam usanzike sanga take siknga
akngae apbaknganing. Apbakngake tapduknga
Kraisda gatuna apik gwende tandakngake
ginda waiakngasa gatukande teke kepi nomana
akngane sukuwawa aminda wamu ginde
daninangge dua natapning. 11Siwan Jesu Kraisda
gin gatandaman ginda kepi nomana siknga
akngane sukuwawa aminbamda gin danduke

Anututane umana yatangenawa buyambam
siknga siwik.

Polda kaautde yukut.
12 Siwan mate notnabam! Nata sanga nae

singamukut takngae natake daniwa natapnong.
Sanga wa nae apbingu kuupbam aminbamda
wamu takeaknga natake taningge kepi dua
umukut. Aho. 13 Sanga wa nae singaman
aminu buyambam taukdapakat gatu aminu
kuupbapatda nae natake nata Kraisde puya
pasiwawa aminu Kraisde iwana dakngaking
aminda na kaautde napmaba yuat ngang
atnataaing. 14 Unzingge natane notna Jesuat
nana aminu you anggapmane nana aminu
buyambamdane musia sanga nata kaautde
yuke ngana Anututane wam tenangge dua
nataat takngata papan kekekakaing. Papan
kekekake tupa wa aminda Anututane wam
yanikapnangge dua gwauking ngana apmanu
wa aminda musia gitna sikngata yuke wamu
waaknga ayanikapmakaing.

15 Siwan ngana aminu kunduta na
napbitnangge natake wamu Kraisda gatanimuke
tasikut taknga yanikapmakaing. Sike kunduta
nae musia take natangamuke wamu waaknga
yanikapmakaing. 16 Siwan aminu nae take
natangamuke yanikapmakaingu wa aminda nae
natake Anututa na take nata wamu takeaknga
tapa kekekawikge takut ngang natake nae musip
gwaang natangamuke tasikaing. 17 Siwan ngana
aminu na napbitnangge tasikaingu wa aminda
na kaautde yuke meya buyak yuat takngaat

gatu meya kunduat ngwakngake namunangge
tasikaing. Tasike wamu Kraisda gatanimukut
taknga yanikapmake ngana wa aminda Kraisde
baniu kautdukan sike nae semna natangamuke
natdetdeu takngaayae natake tasikaing. 18 Siwan
na ie dasing yawit? Aminu wamu Kraisde
natake yanikapmakaingu kunduta natdetdeu
kem takngaat siakan takngaat bokngan pake
tasikaing. Sike kunduta siakande siknga
Kraisdekan natanggamatake tasikaing. Undanga.
Kuupbamda wamu Kraisda tasinimukut taknga
yanikapmakaing ngang natake nata asiknga
bakngake yuat.

Polda akumnangge dua natapbut.
19 Sike na atnataat. Ginda nae natake tumuk

wam iniwa Kraisda yawan Waung Kapata inane
kekeknga aknganae yuke ita na gatangamuke
tasiwan nata dua pimake sanga Jesue natapa
kekekanggak kakngata buyambam siwik.
20 Siwan nata Kraisdane wamu takeaknga
yanikapnangge apmaakawitde dua siknga
nataat. Aho. Nata yusika yanikapmake ba
aminda na nuwa kungwakengu nata Kraisdane
umana yatangenatnangge take siknga nataat.
Nata tupa tasikum binga apmanu kuut nata
musipma gitnata yuke yanikapmake itane umana
yatangenakgat. 21 Ngan. Nata anzing nataat.
Nata dua kungwake kayuk yuke Kraisdane
puya tasinangge take nataat. Sike ngana nata
akupitde natapa take siknga singgak. 22 Siwan
nata kayuk yukengu nata Jesue puya tasiwa buya
asaawik. Siwan sanga wa takngaatde natake

nata zaaknga take tapitde ngang dua nataat.
23 Na ie musipmaatang natdetdeu takngaaya
nataat. Takngaaya natake akungwake Kraisde
kuke iat gatake yutzimde take nataat. Ie natapa
take siknga singgak. 24 Siwan ngana kayuk
yuke nata gin gatandamit takngae natapa take
siknga singgak. Nata kayuk dua yukengu ginu
gatandamunangadua. 25Sikenatdetdeuwaaknga
gitna take nata atnataat. Nata kayuk yuke gin
gatandama ginda Jesue natapa kekekanggak
kakngata buyambam siwan apbaknganing.
26 Ngan. Nata kayuk yuke masande ginde
gatuna kundopa nanduke ginda apbakngake
Jesu Kraisdane umana yatangenatning.

Musipza takngatukan natake yutnong.
27 Siwan nata andang yuke ba ginde kundopit.

Ginda wamu take Kraisdane aknga katak
tawake kepi nomana akngane sukunong. Ginda
musipza takngatukan natayuke akekekake ginu
kuupbamda unekan gatake wamu takeaknga
tapa kekekawan 28 gindane iwanzata gin pasiwa
mainingge dua gwauke tasinong. Sike aminu
tapatuta ginda unzing tasikaingge natake ita
nae apu naniwanu nata ginde apbakngawit.
Siwan ginda unzing tasiwa danduke gindane
iwanzata natake Anututa nin pasiwan mainim
ngang anggaman natdetning. Siwan ngana
ginda iwanzae dua gwauke anzing natapning.
Anututa iwaninde kataune ninu sandewik ngang
natapa kekekayok. 29 Ginu atnataaing. Anututa
ginde musip kwikwik natandamuke gindane
musipza pangenawan ginda Kraisde natapa

kekekawan itane puyana pasingamuningge
natake tasindamukut. Puyana pasingamuwawa
iwanzata enake gin pasiwa maiwa toknga
damuning. 30 Tupa meya waakngakan nata
kake yuwawa apu apman apunggak ngangu ginu
atnataaing. Siwan apmanu meya waakngata
ginde gwa apan kake yuaing.

2
Notnindemusip gwaang natayamunim.

1 Siwan ginda Kraisdat gatake yuwawa asikaya
ita gindane musipza dua papan kekekakaing
ba dasing? Asikaya ita ginde butaya natan-
damunggak kakngata gindane musipza dua pan-
genakgak ba dasing? Asikaya Waung Kapata
nindane musipmikatang dua pasiwan musip-
minu takngatukanu dua nataamang ba dasing?
Asikaya ginda notzae musipzaatangu butaya dua
natayamukaing ba dasing? 2 Sike unzing kak-
engu ginda musipza takngatukan natapnong.
Natakegindamusip gwaangunotzaenatayamuke
tasinong. Ginda unzing tasiwanu nata ginde
asiknga bakngawit. 3 Siwan ginu gisaekan ma
natanggamatawam. Aminda gisane umanza ya-
pangenatningge ma natanggamatake sukuwam.
Wena. Ginda gisane umanza akngae natake
ginda nindane umanin yapangenatnong ngangu
ma yawam. Aho. Ginda notzatane umana yapan-
genatnangge tasinong. 4 Ginu gisane sangaekan
dua natanggamatawam. Aho. Ginda aminu kun-
due kuut natanggamatake wa amindane umana
dua pimapikge tasinong.

Jesutane umana yatangenakut.
5 Sike ginu natdetdeu Jesu Kraisda natake

tasikut takngakan gindane musipzaatang natap-
nong:
6 Ita Anutu siknga yuke itane umana buyambam

ngana
sanga waakngae dua natanggamatake

7 ita kepdakane epan maya tapatuta i tangaiwan
nisa gup dakngake aakut.

Aake ita Anutue gepbiatang koke itane puya
amina dakngakut.

8 Ita nisa gup dakngake inane umana yatan-
genatnangge dua natake Anutue gen gwaa-
mukut.

Gwaamuke tasisika kumbut.
Ngan. Amin saamdakane aminu wai amin
zipa kungwakaing binga tanguwa kumbut.

9 Unzingge Anututa itane umana yatangenake
tasiwan

umana buyambam siknga sike kundutane
umana kuupbam ayapbike yuak.

10 Ngan. Aminu kuupbam enandang nana gatu
kepdakane nana gatu akupsa aminu
gatuna enatningu kuutda

Jesutane umana yatangenake ie muna puke
anzing yaning.

11 Nindane Buyambam tapaninu Jesu Krais unin
ngang yawawa

umanaNaninAnututaneakngatabuyambam
siknga siwik.

Anututamusipmikatang pasinggak.
12 Siwan mate notnabam. Nata ginde musip

gwaang siknga natandamuke daninggat. Tupa

ginda natane wamna asinggan tawakaking. Ina
unzakan apman kaya ginda tasinong. Nata
wamu wa yanggau tapduknga na gikat yutnim
gwenekan tasiningge dua yanggat. Aho. Apmanu
nata maa yuwawa ginda gisae tagwauke tasi-
nong. Ngan. Anututa gin gatandamuke waiakn-
gane ginu sandekut taknga buya aawan ginda
pimanang ngang natake sanga Anututane akn-
gane asinggan sukunong. 13 Dasingge? Anututa
gindane musipzaatang pasiwan ginu itane banip
tawanangge natapningge pasinggak. Sike ginu
sanga ita ina nataak kaknga tawake tasiningge
natake gindanemusipza pangenakgak.

14 Sanga kuupbam ginda tasiningu wa ginda
kwatan wam dua yake dua yanganuyuk
puyasa pasiwam. 15-16 Ginda unzing tasikengu
ginu nomana yuwa waiakngasa wena siwik.
Siwan ginda aminu kepi nomana akngane dua
sukuke sanga waiaknga asinggan pasikaing
aminde banakan yuke ginda nomana yuke
Anututane waaknga aminu waiakngasa wena
amin dakngake yutnong. Dakngake yuke ginda
wamu ginde sanga kayuk yutnanga aknga
atdamunggak kaknga gitna take yanikapnong.
Unzing aakatap gatapan kakaa aknganata
isikakaanggak binga ginda wamu waaknga
yanikapa natapnong. Unzingge tapduknga
Kraisda gatuna apik gwene nata anzing natapit.
Na puya moo siknga dua tasike wamu takeaknga
nata yumdekan tapa kekekakut. Aho. Puya
atasikum taknga buya asaakut ngang natake
apbakngawit. 17 Sike nata gin pasiwa ginu Jesue
natapa kekekanggau wa Anututa ie natapan

sanga take singgak. Siwan nata Anututane
puyana tasike gin gatandamuwawa ngana
iwanata enake na apba nuwa kupit. Nata ie
undanga ngang nataat. Puya pasiwa buya aawan
ginda Anututane amina dakngake yuaing ngang
natake apbaknganggat. Unzingge aminda na
nuwa kupitde meya dua nataat. 18 Siwan ina
unzakan gikaya nata apbaknganggat takngae
natake ginda apbaknganong.

Polda notna Timotie natake yakut.
19 Siwan nata nina banipda siwan anzing

nataat. Buyambam tapaninu Jesuta na
nandutewanu tapduknga mateknga siknga
yuke nata Timoti initewa ginde kuwik. Kuke ita
gatuna apuke ginde wamu na naniwik kakngata
natane musipma tapan kekekawit. 20 Na aminu
waapa binga tapatu wena. Ita naat musipmiu
takngatukan natake yuamak. Ge ita musia
takngatukan dua natake gin gatandamunangge
take siknga nataak. 21 Sike aminu kuupbamda
inane sangae natanggamatake Jesu Kraisdane
sangae dua natanggamatake tasikaing. 22 Siwan
ngana ginu Timotie atnataaing. Aminu
nomanaapa unin. Ita naat gatake yuke wamu
takeaknga yanikapmakamak. Unzing waakngata
nana gatayamukaing binga tasinggak. 23 Sike
nata kaautde yuwawa nae wam usanzike yawa
natakenga nata initewa ginde kuwik. 24 Sike
na Buyambam tapaninu Jesuta kepi apme
tasingaman nakaya ginde apitde apbakngake
natayuat.

Polda Epafrodaitasde natake yakut.

25SikenataEpafrodaitas initewagindekuwikge
nataat. Waapa Jesuat nana tapatu dakngake
natane notna dakngake yuak. Ita Jesue puya
amin notna dakngake naat gatake puya pasika-
maunin. Tupa ginda initewa nae apuke sanga
nata dapbumunin gatangamuke ginde tangge
tasikut. 26 Sike ita ginu gatuna dandupnangge
musiaatangu toknga siknga nataak. Ngan. Ita
mait sike yuwawan aminu tapatuta ie natake
gin daniwan natapbingge meya natake ita gin
dandupnangge natayuak. 27 Siakan. Tupa ita ap-
maike paa siknga kumbut nganaAnututawaapae
butaya natangamuke maitna sandekngamukut.
Sike ita awia waapaekan dua butaya natanga-
mukut. Aho. Anututa nae natake meya buyam-
bam sikngata usikwatapsak ngang natake waa-
patane maitna sandekngamukut. 28 Unzingge
nata initewa ginde kundopan kake ginda apbakn-
ganingge natake initewa kuwikge take siknga
nataat. Ginda waapa kake apbakngawawa meya
wa nae apbut takngata kundusimu asisapmam-
bik. 29 Unzingge aminu waapata ginde kun-
dopanu ginda ie natake notninu Jesuat nana tap-
atu ngang natake asiknga bakngake i tanong. Sike
ginda aminu wa bingatane umana yapangenat-
nong. 30 Dasingge? Tapduu dapaknga siknga ita
Kraisdane puya aknga pasike paa kumbut. Ginda
na gatangamunanga kepi wena siwan ita ginde
tangge apuke gatangamukeakupikgedua gwauke
tasikut.

3

Anututane nomune aminu nomanaapa dakn-
gawik.

1 Siwan mate notnabam! Wamu takngatuat
ayuakge wa nata daniwit. Ginda Buyambam
tapaninde natake apbaknganong! Siwan wamu
tupa nata danikum taknga gatuna daninangge
musipmaatangu meya dua nataat. Aho. Nata
gingatandamunanggenatakewamuwaakngagin
daniwa natake ginda dua pimaning.

2 Sike aminda ikwawa zongge gwauke gwaut
buyak kukaing binga ginda aminu wa ginu
kem panzike danindamukaing aminda apuke
gindane gupza wai matanangge yakaingge
akagwautnong. 3 Ginu atnataaing. Anututane
Waung Kapata nindane musipmin pangenawan
ninda Anutu inimbakngake Jesu Kraisdane
umana yatangenakamang. Yatangenake sanga
wa Anututa wam yawan kekekakut takngae
natapna siakan siwan ninu inane amina siknga
dakngake yuamang. Siwan ngana aminu
kunduta inane sanga akngaenatake inaneumana
yapangenake Anututa nindane sanga waakngae
natake ninde take natapik ngang yakaing. Sike
ninda wa amindane sanga akngae natapna sanga
moo binga singgak. 4 Siwan ginu atnataaing.
Wa aminda inane sanga Anutue nomune gitna
yutnanga akngae natake apbakngakaing.
Sike tupa na wa amin yapbike sanga wa binga

ninane akngae natake nakaya kuut asiknga
bakngakum. 5 Siakan. Nata aminu Hibru
wam tangan yakainggane dongune aakum.
Ngan. Baminu Isreltane waaknga tapatu
umana Benjamin ngang inikinggane dongune



FILIPAI 3:6 xii FILIPAI 3:9

aakum. Aake yuwawa gunziu katau kuut musa
kautdu gweaat gwenduat ngang sandewana
wagwene aminda Mosesdane mama wamu
katak tawake natane gupma matangamuking.
Siwan buyambam takake nata mama wamu
gitna siknga take Ferisi amin dakngakum.
6 Dakngake nata mama wam tapa kekekawikge
musipmaatangu toknga siknga natake aminu
Jesue natapa kekekakingu kwaapzang pasiwa
maiking. Sike nata mama wamu katak siknga
tawake tasiwawa aminda usanzike natapanu na
waiakngana wena.

7 Sike tupa sanga wa kuupbamu nata ie
apbakngake na gatangaman Anutue nomune
amin noman dakngawit ngang natapbum. Ngana
Kraisda na gatangamikge natake nata sanga wa
kuupbamu tupa ie apbakngakum takngae natapa
sanga na tasiwan mainanga aknga singgak.
8 Siakan. Nata Jesu Kraisde natake ita natane
Buyambam tapana ngang natapa kekekanggak.
Natapa kekekawan ita na gatangamuke sanga
kuupbamu aminda tasike sanga waakngata
nin gataniman Anutue nomune gitna yutnim
ngang nataaing kaknga ita ayapbikut. Unzingge
nata Krais waapa tanangge natake nata sanga
wa tupa ie apbakngakum takngae apbitateke
natapa sangamoo sikngamutewakunangaaknga
binga singgak. 9 Ngan. Nata Kraisdat gatake
yutzimde take siknga nataat. Natake sanga nata
mama wamu katak tawake tasinggat takngata
na gatangaman Anutue nomune amin noman
dakngawitde dua nataat. Aho. Na Kraisde natapa
kekekawanAnututa nandupan aminu nomanapa

siwikge natayuat. 10 Natdetdeu waaknga take
nata Kraisdat gatake yutzimde nataat. Nata
Kraisdat gatake yuwatda ita akumbut katangga
gatuenakut tapatanekekekngaaknganatanatane
musipmaatang tasiwan nata iwana kapewa
meya takngatu takngatu nae namukaing. Siwan
Kraisdane iwanata enake meya buyambam
imunangge tasiwa kake ita dua yandakngakut.
Aho. Ita akapewan tasiking. Sike ita unzing
kapekutde natanggamatake nata sanga musia
enayaaknga apbitatewit. Bitateke nata musipma
takngatukan Kraisdat natake nata waiakngae
gepbiatang gatuna kopnangge dua natapit.
11 Nata natdetdeu waaknga take tasike nakaya
akupit katangga gatuna apba enake iat gatake
asinggan yutzimde natayuat.

Polda akekekake Jesu tawake tasikut.
12 Sike nata Anutue kekeknga siknga natayuke

na pimananga dua ngangu na unzing dua nataat.
Aho. Nata kayuk yuke Anutue kekeknga siknga
yutnanga aknga tanangge natake puya kekeknga
siknga tasike yuat. Dasingge? Jesu Kraisda
na tapan itane amina dakngake yuat. 13 Siwan
mate notnabam! Nata sanga wa iat gatake as-
inggan yutnanga aknga gwa takum ngangu dua
nataat. Aho. Na natdetdeu takngatukan anz-
ing nataat. Sanga nata tupa tasikum takngae
dua natanggamatake na puya kekeknga sanga
masan tananga akngae natanggamatake tasing-
gat. 14Ngan. Jesu Kraisda ninda iat gatake asing-
gan asinggan yutnimde kepi tasinangge natake

ita ninde tangge kungwanimukut. Siwan Anu-
tuta na yanawamban ie kuke iat gatake asinggan
asinggan yutzimde take siknga natake nata puya
kekeknga tasinggat.

15 Sike ninu Jesue aminabamda natdetdetninu
kekeknga nataamangu ninu kuupbamda wamu
nata wa yanggat takngae natake musipminu
takngatukan natapnim. Sike aminu kunduta
puya kekeknga wa tasinangge yanggat takngae
apbitawanu Anututa wa amindane natdetdetna
apanomanuyamik. 16 Natdetdeu wa yanggat
takngae dua natapanu undanga. Ninu natdetdeu
Anututa ninde gwa niman takumangu waaknga
ninda gitna tanim.

17 Siwan mate notnabam! Ginu kuupbam
kepi nata tawake tasinggat takngane sukunong.
Sukuke aminu kepi wa nata tawake tasinggat
takngane sukukaing amin kake ginda wa
amin yawanong. 18 Ginu atnataaing. Aminu
kwaapzangga enake wamu Kraisda ninde tangge
amin saamdakane kungwanimukut takngae
masa imuke sukukaing. Wa aminde natake nata
tupa tapduu buyambam ginu gwa danikum.
Sike apmanu gatuna danike kai yanggana
pimakaing. 19 Wa aminda sanga inane gupna
gatayamunanga akngaekan natanggamatakaing.
Natanggamatake sanga musia enayaakngae
gepbiatang koyuaing. Koyuke sanga takngatu
takngatu maakngana kaya aknga ngana wa
aminda asiknga tasike apbakngakaing. Wa
aminu Anututa gatukande pasiwan maiwa
yanikwasipewan kuning. 20 Ngana ninun.
Ninu enandang nana amin binga dakngake

yuamang. Sike ninda Buyambam tapaninu Jesu
Kraisda enandang teke epikge kayuamang. Nin
gatanimunggak kapa unin. 21 Ita epuke itane
kekeknga aknganata aminu kuupbam inane
gepbiatang pewan yutning kakngata nin pasiwan
nindane gupminu tuyuknga ngana ita pasiwan
gupminu kekeknga yutning. Unzing itane gupna
akumbut katangga enakuu wa inata kundu
dakngake kekeknga siknga yuak binga dakngake
ninda yutnim.

4
Natdetdeu nomana paningge yakut.

1 Sike mate notnabam! Nata ginde musip
gwaang natandamuke gin dandupnangge
musipmaatangu toknga siknga nataat. Nata
ginde asiknga bakngake yuat. Siwan wamu wa
gin daninggat takngae natake ginda Buyambam
tapaninde kekeknga yutnong. O mate! Na ginde
butaya siknga natandamunggat.

2 Nata giu Yuodia gatu Sintikiatde natake
daninggat. Gitda Buyambam tapaninde
natanggamatakemusipza takngatukannatapzon.
3 Siwan ga Susugee natake ganinggat. Ga natane
puya amin notna siknga dakngake yuayak. Gata
maya wa tapaau gatayamuyo. Ga atnataayak.
Maya waapaat gatu notninu umana Klemen
ngang inikamang kapaatda naat gatake wamu
takeaknga aminu buyambamde yanikapbumang.
Siwan wa amindane umana Anututa atnataak.
Natake buu gomdu aminu iat gatake asinggan
asinggan yutninggane umana matanggak



FILIPAI 4:4 xvi FILIPAI 4:9

gomune wa amindane umana gwa matawan
yuaing.

4 Sike ginu Buyambam tapaninde natake ap-
baknganong. Ngan. Nata gatuna daniwit. Ginu ie
natanggamatake apbaknganong.

5 Ginu atnataaing. Tapduknga Buyambam
tapaninda apik gwenu gwa dapakanggak. Un-
zingge ginda aminu kuupbamde wepda wepda
pasiyamunong. 6 Pasiyamuke ginda sanga takn-
gatue nangaakan ma natapam. Aho. Sanga ku-
upbammeya takngatuta ba sanga take takngatuta
ginde apanu ginda Anutu tumuk wam ininong.
Ngan. Anutue inimbakngake tumuk wam ini-
nong. 7 Iniwa musip kwikwiu Anututa ninde
atnatanimunggak kakngata ginu Jesu Kraisde
gepbiatang koyuaing amin papan kekekaning.
Sike musip kwikwiu wa inata kundu. Ninu
nisane natdetdetnin natdeke meyanin sandet-
nangge tasina maiwik ngana ninu sanga wa Anu-
tuta musip kwikwiu ninde natanimunggak kakn-
gae natanggamatanameyaninu wena siwik.

8 Siwan mate notnabam! Nata wamu takn-
gatuat daninangge nataat. Ginu sanga siakan
takngaekan natanggamatanong. Ngan. Sanga
nomana aknga ba sanga take aknga ba sanga
dudumnaakngaba sangamusip gwaang ienatap-
nanga aknga ngangge natanggamatanong. Sanga
ie apbakngananga aknga ba itane umana yatan-
genatnanga aknga ba sanga kuupbam take siknga
aknga wa ginda ie siknga asinggan natangga-
matake yutnong. 9Wamu kuupbam nata danin-
damuba natdeking kaknga ginda atawake tasi-
nong. Sike sanga nata gin banakan yuke tasiwa

nandupbing kakngae natake tasinong. Unzing
tasiwawa Anutu musip kwikwikgane yapii apata
gikat gatake yutning.

Poldasangawaamindapewaapbinggeapbakn-
gakut.

10 Siwan nata Anutu inimbakngake yuat. Ngan.
Tupa ginda take siknga na gatangamuking.
Gatangamuke tasiwawa ngana kepisa wena
siwan kake teking. Siwan apmanu kepi gatusa
kake ginda gatu akgatangamukingge natake nata
Anutue asiknga inimbaknganggat. 11Wamu nata
yanggau wa na wamu sangae dapmanggatde
dua natake yanggat. Aho. Nata natdetdeu
anzing natake yuat. Sanga inata inata nae apanu
nata ie meya dua natapit. 12 Aho. Na sangae
dapmakengu nata musipmaatangu meya dua
natapit. Ba sanga kwaapzang pakengu nata
asiknga dua bakngawit. Wena. Sanga kuupbam
nae apukaingu wa nanamu kwaapzang nananga
ba toma natake yutnanga aknga ngangga apanu
nata takekan natayuat. 13 Siakan. Kraisda na
kekekangaman sanga wa kuupbam nae apa
ngana nata akekekake yuat.

14 Natdetdeu waaknga nata take yuat
ngana nata meya takngatu kawawa ginu
take siknga na gatangamuke natane meyana
gwaamukngamuking. 15 Siwan ginu Filipai
yot gapmane nana aminda atnataaing. Tupa
ginu wamu takeaknga yakap siknga natake
tuwanguke tawaking gwene nata gin dapmake
Masedonia kep kom teke kuwawa aminu Jesue
amina dakngake yukingu you gapmandune nana

aminda dua gatangamuking. Wena. Gindakan
nae natake sangasa pewa apa pake nata sangae
dua dapbum. 16 Ngan. Na kepi maa dua
kuke Tesalonaika yot gapmane yuwawa ginda
gatu gatu gatangamuke sangasa pewa apbing.
17Wamu nata yanggau wa nata gindane sangasa
nae pewa apningge dua natake yanggat. Aho.
Ginda unzing na gatangama buya aawanAnututa
yake tasindaman gin gatandamunanga akngata
buyambam sike ginde yutdamikge natake
daninggat. 18 Siwan sanga ginda Epafrodaitasde
ima pakapbuu wa nata gwa pakum. Pake nata
ie anzing nataat. Sanga buyambam siknga pake
sanga takngatue dua dapmanggat. Sike nata
atnataat. Ginda sanga take siknga nae wa nama
kake Anututa nae umande natake imukaing
ngang nataakge na ginde asiknga baknganggat.
19 Sike na atnataat. Natane Nana Anututa ginde
natake ginda Jesu Kraisdat gatake yuaing ngang
danduke ita sanga kuupbam ginda dapningu
atdamik. Asikaya ita sanga kuupbamdane
toiknga dua ba dasing?

20 Anutu wa nindane Naninu Anutu unin. Si-
wan itane umana asinggan asinggan yatangenat-
nim. Siakan.

Wamu takngatuatde natakematakut.
21 Ginu natane gaak wama aminu Jesu Krais-

dane amina dakngake yuke gikat gatake yuaingu
kuupbamde yamunong. Sike notza Jesuat nana
naat gatake yuamang aminda gaak wamu ginde
danikaing. 22 Aminu Jesue amina dakngake
yuaingu aminu tupan sikngaapa Sisaat gatake

yuaing aminda gaak wamu ginde danikaing.
Ngan. Jesue amina nikat gatake yuaingu kuup-
bamda gaak wamu ginde danikaing.

23 Siwan nata tumuk wam iniwa Buyambam
tapaninu Jesu Kraisda ginde musip kwikwik
natandamuke gikat gatake yutning. Unukan.

